
DATO' MOHD YAZID ANGKAT SUMPAH, RASMI TERAJUI MBPJ SEBAGAI DATUK 

BANDAR PETALING JAYA KE-8 

Petaling Jaya, 3 Ogos 2026 – YBhg. Dato' Mohd Yazid bin Sairi hari ini secara rasminya 

mengangkat sumpah sebagai Datuk Bandar Petaling Jaya ke-8 dalam satu majlis yang 

berlangsung di Dewan Bunga Tanjung, Ibu Pejabat Majlis Bandaraya Petaling Jaya (MBPJ). 

Pelantikan beliau berkuat kuasa mulai 3 Ogos 2026, menggantikan YBhg. Dato' Hj. Mohamad 

Zahri bin Hj. Samingon yang telah dilantik sebagai Ketua Pengarah, Jabatan Tenaga Manusia, 

Kementerian Sumber Manusia. 

Majlis angkat sumpah ini menandakan bermulanya lembaran baharu kepimpinan MBPJ dalam 

meneruskan agenda pembangunan bandar raya yang progresif, mampan dan inklusif, selaras 

dengan aspirasi Petaling Jaya Mampan dan Bahagia 2030. 

YBhg. Dato' Mohd Yazid, 52 tahun, merupakan lulusan Ijazah Sarjana Pengurusan Strategik 

Sumber Manusia, Universiti Tun Abdul Razak (UNIRAZAK) (2014), Diploma Pengurusan Awam, 

Institut Tadbiran Awam Negara (INTAN) (2000). 

Sebelum dilantik sebagai Datuk Bandar Petaling Jaya, beliau telah berkhidmat sebagai 

Timbalan Setiausaha Kerajaan Negeri Selangor (Pengurusan) bermula pada 1 Mac 2024. 

Beliau mempunyai pengalaman luas dalam pentadbiran awam, penggubalan dasar, pengurusan 

strategik dan pembangunan organisasi serta pernah berkhidmat di beberapa agensi Kerajaan 

Negeri Selangor, antaranya Majlis Perbandaran Selayang (2021), Jabatan Agama Islam 

Selangor (2020), Pejabat Daerah dan Tanah Sepang (2018) serta Unit Perancang Ekonomi 

Negeri (2015). 

Pengalaman yang merentasi pelbagai bidang pentadbiran dan pengurusan kerajaan itu diyakini 

menjadi nilai tambah dalam memperkukuh kecemerlangan MBPJ sebagai sebuah pihak 

berkuasa tempatan yang cekap, berintegriti, inovatif dan berdaya saing. 

Dalam amanat sulungnya sebagai Datuk Bandar Petaling Jaya, YBhg. Dato' Mohd Yazid 

menegaskan komitmen untuk meneruskan kesinambungan kecemerlangan MBPJ dengan 

memberi penekanan kepada penyampaian perkhidmatan awam yang pantas, cekap dan 

berintegriti, memperkukuh transformasi digital, memperkasakan pembangunan mampan, 

meningkatkan kecekapan pengurusan bandar serta memperluaskan penglibatan komuniti 

dalam pembangunan bandar raya. 



"Saya beriltizam untuk meneruskan legasi kecemerlangan MBPJ dengan memperkukuh budaya 

kerja berprestasi tinggi, tadbir urus yang telus serta penyampaian perkhidmatan yang benar-

benar memberi nilai kepada rakyat. Kejayaan sesebuah bandar raya bukan sahaja diukur 

melalui pembangunan fizikal, tetapi juga melalui kesejahteraan, kebahagiaan dan kualiti hidup 

masyarakatnya," katanya. 

Beliau turut menyeru seluruh warga MBPJ agar terus berganding bahu sebagai satu pasukan 

yang profesional, berintegriti dan berorientasikan penyelesaian dalam memastikan setiap dasar, 

program dan perkhidmatan yang dilaksanakan memberi impak positif kepada penduduk serta 

semua pemegang taruh. 

Majlis angkat sumpah ini turut mencerminkan komitmen MBPJ untuk terus memperkukuh tadbir 

urus bandar raya yang responsif, mempercepat agenda bandar pintar, memperkasa kelestarian 

alam sekitar, merancakkan pembangunan ekonomi setempat serta memastikan Petaling Jaya 

kekal sebagai bandar raya pilihan untuk didiami, dilabur dan dikunjungi. 

Majlis Bandaraya Petaling Jaya merakamkan setinggi-tinggi tahniah kepada YBhg. Dato' Mohd 

Yazid atas pelantikan sebagai Datuk Bandar Petaling Jaya ke-8. MBPJ yakin dengan 

kepakaran, pengalaman serta kewibawaan yang dimiliki, beliau mampu menerajui pentadbiran 

bandar raya dengan cemerlang, memacu agenda pembangunan yang progresif serta 

memperkukuh sinergi strategik antara pihak berkuasa tempatan (PBT), Kerajaan Negeri dan 

semua pihak berkepentingan demi kesejahteraan rakyat serta kemajuan Petaling Jaya. 

 

Dikeluarkan oleh: 

Sekretariat Media 
Unit Komunikasi Korporat,  
Majlis Bandaraya Petaling Jaya. 

Tel : 03-79563544 sambungan 203/204 

402 PEMAIN BAKAL BERENTAP, KEJOHANAN TENIS REMAJA MBPJ-MILO KE-36 

CATAT PENYERTAAN TERTINGGI  

Petaling Jaya, 11 Ogos 2026 – Seramai 402 pemain tenis muda dari seluruh negara bakal 

berentap pada Kejohanan Tenis Remaja Terbuka Majlis Bandaraya Petaling Jaya (MBPJ)-

MILO ke-36, yang mencatatkan peningkatan penyertaan lebih 35 peratus berbanding 297 

peserta pada edisi tahun lalu.  

Kejohanan yang berlangsung selama lima hari dari 29 Ogos hingga 2 September 2026 itu akan 

diadakan di Kompleks Sukan MBPJ, Kelana Jaya dan Kompleks Sukan PKNS, Petaling Jaya. 

Selangor merekodkan jumlah penyertaan tertinggi dengan 124 peserta, diikuti oleh Wilayah 

Persekutuan Kuala Lumpur dengan 88 peserta dan Perak dengan 31 peserta. Jumlah 

penyertaan dari pelbagai negeri ini jelas mencerminkan sambutan menggalakkan serta minat 

yang semakin meningkat dalam kalangan pemain muda terhadap kejohanan berkenaan, sekali 

gus mengukuhkan kedudukannya sebagai antara platform penting dalam mencungkil dan 

membangunkan bakat tenis remaja negara. 

Lebih menarik, kejohanan ini turut mendapat pengiktirafan Persatuan Lawn Tenis Malaysia 

(LTAM) sebagai pertandingan bertaraf Ranking Remaja Kebangsaan, sekali gus memberi 

peluang kepada peserta mengumpul mata ranking rasmi LTAM. 

Mata ranking tersebut penting dalam menentukan kedudukan pemain di peringkat kebangsaan, 

selain membuka peluang kepada pemain muda untuk melangkah ke kejohanan dan tahap yang 

lebih tinggi dalam arena tenis negara. 

Kejohanan terbuka ini mempertandingkan kategori lelaki dan wanita bagi pemain berusia 

antara lapan hingga 16 tahun, sekali gus menyediakan medan persaingan kompetitif untuk 

menguji keupayaan, meningkatkan pengalaman serta membina keyakinan pemain muda. 

Penganjuran kejohanan ini merupakan sebahagian daripada inisiatif pembangunan tenis 

peringkat akar umbi MBPJ yang telah dilaksanakan sejak 1990, dengan memberi tumpuan 

kepada usaha mencungkil bakat baharu serta melahirkan lebih ramai pemain muda berpotensi 

untuk diketengahkan dalam sukan tenis tanah air. 

 



Komitmen berterusan MBPJ ini turut membuktikan bahawa pembangunan sukan tidak hanya 

tertumpu kepada penyediaan kemudahan, malah turut melibatkan penyediaan platform 

pertandingan yang berkualiti bagi mengembangkan bakat, meningkatkan tahap kompetitif serta 

memberi pendedahan kepada generasi muda. 

Kejohanan tahun ini turut mendapat penajaan daripada Nestlé Products Sdn. Bhd. (MILO) dan 

F&N Beverages Marketing Sdn. Bhd., selain sokongan LTAM, Persatuan Tenis Selangor 

dan Majlis Sukan Negeri (MSN) Selangor. 

Para pemenang kejohanan bakal menerima trofi kejuaraan, medal, barangan eksklusif MILO 

serta sijil penyertaan sebagai pengiktirafan terhadap pencapaian mereka. 

Penganjuran Kejohanan Tenis Remaja Terbuka MBPJ-MILO Ke-36 ini mengambil tempat 

selepas berlangsungnya acara tenis Sukan Malaysia (SUKMA) XXII dan Para SUKMA 

Selangor 2026 di Petaling Jaya, sekali gus mengukuhkan peranan Petaling Jaya sebagai antara 

lokasi penting bagi pembangunan dan penganjuran sukan tenis di Selangor. 

Dalam masa yang sama, Kompleks Sukan Kelana Jaya yang menjadi fasiliti sukan bagi acara 

tenis SUKMA XXII dan Para SUKMA Selangor 2026 dari 17 hingga 23 Ogos 2026 terus 

dimanfaatkan sebagai platform pembangunan sukan melalui penganjuran kejohanan remaja ini. 

Kesinambungan penganjuran acara berprestij dan kejohanan pembangunan bakat ini 

memperlihatkan komitmen MBPJ dalam memastikan kemudahan sukan di Petaling Jaya bukan 

sahaja berfungsi sebagai venue pertandingan, tetapi turut menjadi platform pembangunan atlet, 

pencungkil bakat dan pembinaan generasi pelapis sukan secara berterusan. 

MBPJ mengalu-alukan orang ramai untuk hadir menyaksikan kejohanan ini serta memberikan 

sokongan kepada pemain-pemain muda yang bakal menjadi pelapis dan bintang harapan 

negara dalam arena tenis pada masa hadapan. 

Dikeluarkan oleh: 

Sekretariat Media 
Unit Komunikasi Korporat,  
Majlis Bandaraya Petaling Jaya. 
Laman web: www.mbpj.gov.my, facebook: Majlis Bandaraya Petaling Jaya, X: pjcitycouncil, e-mel: media@mbpj.gov.my  

Tel : 03-79563544 sambungan 203/204 

MBPJ EDAR 6,000 JALUR GEMILANG SEMARAK BULAN KEBANGSAAN 2026 

Petaling Jaya, 11 Ogos 2026 – Sebanyak 6,000 Jalur Gemilang dipasang dan diedarkan di 

sekitar Petaling Jaya sempena Bulan Kebangsaan 2026, bagi menyemarakkan semangat 

patriotisme dan kecintaan terhadap negara dalam kalangan warga bandar raya. 

Kempen berkenaan dilancarkan oleh Datuk Bandar Petaling Jaya, YBhg. Dato’ Mohd Yazid 

bin Sairi, sempena Perhimpunan Warga Kerja dan Pelancaran Kempen Kibar Jalur 

Gemilang Peringkat Majlis Bandaraya Petaling Jaya (MBPJ) Tahun 2026 di Dewan Banquet, 

Dewan Sivik MBPJ, hari ini. 

Daripada jumlah tersebut, sebanyak 1,000 Jalur Gemilang dipasang di jalan-jalan protokol, 

premis MBPJ dan lokasi tumpuan di sekitar Petaling Jaya, manakala 5,000 lagi akan diedarkan 

kepada Ahli Majlis dan warga kerja MBPJ untuk dikibarkan di lokasi masing-masing. 

Dua Jalur Gemilang gergasi turut dipasang di Menara MBPJ sebagai simbolik sambutan Bulan 

Kebangsaan di bandar raya itu. 

Dalam ucapannya, Datuk Bandar Petaling Jaya berkata sambutan Bulan Kebangsaan perlu 

menjadi ruang untuk masyarakat menghayati erti kemerdekaan serta menghargai pengorbanan 

generasi terdahulu dalam mempertahankan kedaulatan negara. 

“Jalur Gemilang yang berkibar bukan sekadar sehelai bendera, tetapi lambang maruah, 

kedaulatan dan identiti negara. Kibarkanlah dengan rasa bangga dan penuh penghayatan, 

bukan sekadar memenuhi rutin sambutan tahunan,” katanya. 

Beliau berkata demikian pada perhimpunan yang turut menjadi pertemuan fizikal pertama beliau 

bersama warga kerja MBPJ sejak memulakan tugas sebagai Datuk Bandar Petaling Jaya pada 

3 Ogos lalu. 

Menurutnya, perhimpunan berkenaan turut menjadi wadah untuk memperkukuh hubungan dan 

semangat kebersamaan dalam kalangan warga kerja MBPJ sebagai satu pasukan.  

“Semangat patriotisme dalam kalangan penjawat awam perlu diterjemahkan melalui mutu kerja, 

integriti, kecekapan dan kesungguhan dalam melaksanakan amanah kepada rakyat,” katanya. 

 



Sebagai agensi kerajaan yang dekat dengan masyarakat di peringkat tempatan, MBPJ 

merupakan antara barisan hadapan dalam menyampaikan perkhidmatan awam serta 

berinteraksi secara langsung dengan komuniti setempat. 

Sehubungan itu, beliau menyeru para peniaga, komuniti setempat dan seluruh warga Petaling 

Jaya agar bersama-sama mengibarkan Jalur Gemilang di pejabat, premis perniagaan, 

kenderaan serta kediaman masing-masing sepanjang sambutan Bulan Kebangsaan. 

Perhimpunan Warga Kerja dan Pelancaran Kempen Kibar Jalur Gemilang Peringkat MBPJ 

Tahun 2026 itu turut menjadi platform memperkukuh semangat kebersamaan dalam kalangan 

warga kerja, selaras dengan aspirasi Malaysia MADANI dan semangat Kita Selangor Maju 

Bersama. 

MBPJ berharap kempen berkenaan dapat meningkatkan penglibatan masyarakat dalam 

menyemarakkan sambutan Bulan Kebangsaan serta menjadikan Petaling Jaya sebuah bandar 

raya yang bukan sahaja maju dari aspek pembangunan, tetapi turut kukuh dari segi perpaduan, 

keharmonian dan semangat patriotisme. 

Dikeluarkan oleh: 

Sekretariat Media 
Unit Komunikasi Korporat,  
Majlis Bandaraya Petaling Jaya. 

PJ HALF MARATHON EDISI KE-36 SASAR 10,000 PESERTA 

PETALING JAYA, 12 Ogos 2026 – 36 tahun, 10,000 peserta dan 34 negara. PJ Half Marathon 2026 

kembali untuk edisi ke-36 dengan sasaran penyertaan sehingga 10,000 peserta, termasuk lebih 260 pelari 

antarabangsa dari 34 negara. 

Setakat ini, kira-kira 9,000 peserta telah mengesahkan penyertaan dalam acara anjuran Majlis Bandaraya 

Petaling Jaya (MBPJ) bersama Puncak Ventures SRA Sdn. Bhd., dengan kerjasama Persatuan Olahraga 

PARA Selangor (POPS) serta sokongan Kementerian Belia dan Sukan. 

Datuk Bandar Petaling Jaya, YBhg. Dato’ Mohd Yazid bin Sairi, berkata PJ Half Marathon bukan sekadar 

acara larian, malah telah menjadi sebahagian daripada identiti Petaling Jaya dalam memupuk gaya hidup 

sihat, mengeratkan komuniti serta mempromosikan bandar raya itu sebagai destinasi acara sukan. 

“Selepas 36 tahun, PJ Half Marathon telah berkembang daripada sebuah acara larian kepada 

platform yang menghimpunkan masyarakat dan peserta dari dalam serta luar negara. Kita mahu 

mereka bukan sahaja datang untuk berlari, tetapi turut membawa pulang pengalaman dan 

kenangan tentang Petaling Jaya.” 

Edisi kali ini menawarkan lima kategori, iaitu 30km, 21km, 10km, 5km Fun Run dan 1km Fun Run 

bertemakan kostum, sekali gus membuka peluang penyertaan kepada pelbagai peringkat umur dan tahap 

kecergasan. Kepelbagaian kategori yang ditawarakan memberi peluang kepada peserta daripada pelbagai 

peringkat umur dan tahap kecergasan untuk mengambil bahagian yang mahu menjadikan larian sebagai 

aktiviti riadah.  

Dari aspek keselamatan, 100 pegawai trafik PDRM dan 80 anggota penguat kuasa MBPJ akan 

ditempatkan di lokasi strategik, manakala kawalan trafik secara berperingkat oleh Polis Daerah Petaling 

Jaya akan bermula jam 3.30 pagi pada hari perlumbaan. 

Pasukan medik bermotosikal dan petugas pertolongan cemas turut disediakan bagi memastikan 

kesiapsiagaan perubatan sepanjang laluan. 

Orang ramai dinasihatkan merancang perjalanan lebih awal, mematuhi arahan pihak berkuasa serta 

menggunakan kawasan parkir berhampiran PJ State bagi mengelakkan kesesakan dan memastikan laluan 

kecemasan tidak terhalang. 

PJ Half Marathon 2026 turut mendapat sokongan sektor swasta menerusi penglibatan F&N Beverages 

Marketing Sdn. Bhd. (100PLUS dan Ice Mountain), Vrtic, N8, 361°, RULe, ATF Sport Taping, 

Pacemakers Malaysia, Mamee dan Kao Malaysia. 



“Kerjasama para penaja bukan sahaja membantu menjayakan penganjuran PJ Half Marathon, 

malah turut meningkatkan pengalaman peserta dan memperkukuh ekosistem sukan di Petaling 

Jaya.” 

Dengan sasaran sehingga 10,000 peserta, PJ Half Marathon 2026 dijangka terus mengukuhkan 

kedudukannya sebagai antara acara larian berprofil tinggi di Petaling Jaya, di samping menyemarakkan 

budaya hidup aktif, sihat dan sejahtera dalam kalangan masyarakat. 

36 tahun PJ Half Marathon bukan sekadar tentang sejauh mana kita berlari, tetapi tentang sejauh 

mana kita bergerak bersama. 

 

Dikeluarkan oleh: 
Sekretariat Media 

Unit Komunikasi Korporat 

Majlis Bandaraya Petaling Jaya 

 



 

 

 

 
 
Ruj. Kami: MBPJ.UKK.100-9/1/8 (69) 

Tarikh: 21 Ogos 2026 
 

MAKLUM BALAS BERHUBUNG ISU SAMAN TEMPAT LETAK KERETA DI LUAR WAKTU 

OPERASI 

PETALING JAYA, 21 OGOS 2026 – Majlis Bandaraya Petaling Jaya (MBPJ) mengambil 

maklum laporan bertajuk “Saman parkir luar waktu operasi: Pengguna mahu penjelasan 

MBPJ” yang disiarkan oleh Utusan Malaysia pada 15 Ogos 2026. 

Majlis ingin menjelaskan bahawa tempoh bayaran tempat letak kereta dan peraturan 

meletakkan kenderaan adalah dua perkara yang berbeza. 

Jalan Persiaran Barat merupakan lokasi tempat letak kereta terkawal yang disenaraikan di 

bawah Perintah Pengangkutan Jalan (Peruntukan Tempat Letak Kereta) MBPJ 2007. 

Berdasarkan peruntukan tersebut, kawalan caj tempat letak kereta di lokasi berkenaan adalah 

pada Isnin hingga Jumaat, jam 8.00 pagi hingga 6.30 petang, manakala Sabtu, Ahad dan cuti 

umum adalah percuma. 

Perintah Pengangkutan Jalan (Peruntukan Tempat Letak Kereta) MBPJ 2007 turut 

memperuntukkan perkara berkaitan petak dan tempat letak kereta serta halangan di tempat 

letak kereta awam yang diwartakan. 

Walau bagaimanapun, waktu tempat letak kereta percuma tidak bermaksud pengguna 

dibenarkan meletakkan kenderaan di mana-mana sahaja atau di luar petak yang telah 

ditetapkan. 

Semakan pihak Majlis mendapati tindakan penguatkuasaan terhadap individu terbabit bukan 

disebabkan kegagalan membayar caj tempat letak kereta selepas jam 6.30 petang atau pada 

hari Sabtu, sebaliknya meletakkan kenderaan di lokasi selain tempat dan petak letak kereta 

yang disediakan oleh Majlis. 

Berdasarkan rekod, terdapat dua kejadian melibatkan kenderaan individu terbabit di Jalan 

Persiaran Barat, iaitu pada 11 Julai 2026 dan 3 Ogos 2026. 

Bagi kejadian pada 11 Julai 2026, walaupun tarikh tersebut merupakan hari Sabtu dan caj 

tempat letak kereta adalah percuma, kenderaan berkenaan didapati diletakkan di luar petak 

parkir yang ditetapkan dan di atas garisan kuning. Oleh itu, tindakan penguatkuasaan tersebut 

bukan merupakan tindakan mengenakan caj atau saman kerana parkir berbayar pada hari 

Sabtu. 



Bagi kejadian pada 3 Ogos 2026 pula, tindakan yang diambil adalah berdasarkan kedudukan 

kenderaan yang diletakkan di luar petak dan di atas garisan kuning, dan tidak berkaitan dengan 

tempoh operasi bayaran tempat letak kereta. 

MBPJ ingin menegaskan bahawa “percuma” merujuk kepada pengecualian bayaran caj tempat 

letak kereta bagi tempoh yang ditetapkan dan bukan pengecualian daripada mematuhi 

peraturan lalu lintas, petak parkir serta larangan meletakkan kenderaan di lokasi yang tidak 

dibenarkan. 

Penguatkuasaan ini penting bagi memastikan ruang jalan raya dan kemudahan tempat letak 

kereta digunakan secara teratur, tidak mengganggu aliran trafik serta tidak menjejaskan 

keselamatan pengguna jalan raya yang lain. 

Justeru, tindakan penguatkuasaan telah dibuat berdasarkan jenis kesalahan yang dilakukan dan 

bukannya semata-mata berdasarkan waktu pengenaan caj tempat letak kereta. 

Majlis amat menghargai maklum balas masyarakat dan akan terus memastikan 

penguatkuasaan dilaksanakan secara telus, konsisten dan berdasarkan peraturan yang berkuat 

kuasa, demi memastikan pengurusan ruang awam dan sistem parkir di Petaling Jaya berada 

pada tahap yang teratur serta adil kepada semua pengguna. 

Dikeluarkan oleh: 

Sekretariat Media 
Unit Komunikasi Korporat,  

PJIYLC 2026 HIMPUN 100 PELAJAR DALAM DAN LUAR NEGARA, PERKASA 

KEPIMPINAN RENTAS BUDAYA 

PETALING JAYA, 26 OGOS 2026 – Seramai 100 pelajar berusia 11 hingga 17 tahun dari 

Malaysia, Jepun, Korea Selatan, Indonesia dan China menyertai Petaling Jaya 

International Youth Leadership Camp (PJIYLC) 2026 yang berlangsung selama tujuh hari 

dari 22 hingga 28 Ogos 2026. 

2. Memasuki edisi ketujuh sejak diperkenalkan pada 2016, program anjuran Majlis 

Bandaraya Petaling Jaya (MBPJ) ini menghimpunkan peserta daripada enam Bandar 

Persahabatan (Friendship City) Petaling Jaya iaitu Bandung (Indonesia), Qingyuan (China), 

(Miyoshi, Jepun), Asan dan Seongbuk-gu (Korea Selatan) serta Hulu Selangor (Malaysia), 

selain penglibatan Ahli Majlis Kanak-Kanak Petaling Jaya dan anak-anak warga kerja 

MBPJ. 

3. Program ini merupakan signature event di bawah inisiatif Bandar Mesra Kanak-

Kanak (Child Friendly Cities Initiative - CFCI) Petaling Jaya, yang mencerminkan komitmen 

berterusan MBPJ dalam memastikan suara, pandangan dan kepentingan kanak-kanak diberi 

perhatian dalam pembangunan bandar. 

4. Komitmen ini juga selari dengan kedudukan MBPJ sebagai pihak berkuasa tempatan 

(PBT) pertama di Asia Tenggara yang diiktiraf di bawah inisiatif Child Friendly Cities 

Initiative (CFCI) oleh UNICEF, sekali gus mengukuhkan kedudukan Petaling Jaya sebagai 

bandar yang memberi keutamaan kepada kesejahteraan, perlindungan, penyertaan dan hak 

kanak-kanak. 

5. Sebagai acara kemuncak PJIYLC 2026, Celebration of Cultures mengetengahkan 

kepelbagaian budaya menerusi persembahan tarian, muzik, pakaian tradisional dan kesenian 

yang dibawa oleh peserta dari bandar serta negara masing-masing. 

6. Lebih daripada sekadar persembahan kebudayaan, acara ini menjadi ruang pertemuan 

generasi muda daripada latar belakang berbeza untuk mengenali identiti, tradisi dan nilai 

masyarakat masing-masing dalam suasana yang menggalakkan persefahaman serta rasa 

hormat terhadap kepelbagaian. 

7. Datuk Bandar Petaling Jaya, YBhg. Dato’ Mohd Yazid bin Sairi, berkata penglibatan 

golongan muda dalam jaringan Bandar Persahabatan adalah penting bagi memastikan 

hubungan yang dibina terus berkembang pada masa hadapan. 

8. “Hubungan Bandar Persahabatan tidak seharusnya hanya terjalin antara pemimpin, 

pegawai atau institusi. Golongan muda juga perlu dihubungkan kerana persahabatan yang 

dibina hari ini merupakan asas kepada hubungan yang lebih kukuh antara bandar pada masa 

hadapan,” katanya. 

9. PJIYLC merupakan salah satu program MBPJ dalam bidang pendidikan yang memberi 

fokus terhadap pembangunan jati diri, kepimpinan, kerja berpasukan dan kesedaran global 

dalam kalangan generasi muda. 

10. Sepanjang program, peserta berpeluang mengikuti pelbagai pengisian yang 

menggabungkan pembangunan kepimpinan dengan isu semasa seperti hak kanak-kanak, 

perubahan iklim, perancangan bandar, kelestarian dan pertanian bandar. 

11. Pengisian merangkumi ‘Meet, Greet & Connect’ dan ‘My City, My Story’, diikuti sesi 

‘Our Rights, Our Planet, Our Future’ bersama UNICEF Malaysia yang mengetengahkan hak 

kanak-kanak serta cabaran perubahan iklim. Peserta turut didedahkan kepada aspek 

perancangan bandar melalui ‘Urban Planning, Play & Leisure: Designing a City Through the 

Eyes of Children’, yang membawa peserta melihat pembangunan bandar daripada perspektif 

kanak-kanak. 

12. Pendekatan ini selari dengan agenda Petaling Jaya sebagai Bandar Mesra Kanak-

Kanak, yang mengiktiraf pandangan golongan muda dalam membentuk persekitaran bandar 

yang lebih inklusif dan sesuai didiami. 

13. Elemen kelestarian turut menjadi sebahagian daripada program menerusi ‘Friendship 

Tree Planting – Growing Together for Climate Action’ di Taman Jaya dan ‘Rethink, Reuse, 

Recycle: From Waste to Worth’ di PJ Eco Recycling Plaza. Peserta turut menyertai ‘Young 

Leaders @ Community Urban Farming’ di beberapa kebun komuniti Petaling Jaya yang 

mengetengahkan isu keselamatan makanan, pertanian bandar serta peranan komuniti dalam 

memanfaatkan ruang bandar. 

14. Dalam pada itu, lawatan pendidikan ke Bangunan Sultan Abdul Samad, Central 

Market dan Menara Berkembar Petronas (KLCC) melengkapkan pengalaman peserta dengan 

pengenalan kepada sejarah, warisan dan pembangunan Malaysia. 

15. Menurut Datuk Bandar, pengalaman yang diperoleh sepanjang program perlu diteruskan 

melalui tindakan dan penglibatan peserta di komuniti masing-masing. 



3 
 

16. “Golongan muda tidak perlu menunggu sehingga dewasa untuk melakukan perubahan. 

Kepimpinan boleh bermula hari ini melalui keberanian menyuarakan idea, mengambil berat 

terhadap komuniti, melindungi alam sekitar, menghormati perbezaan dan membina hubungan 

antara masyarakat,” katanya. 

17. PJIYLC 2026 bukan sahaja memperkasa kemahiran kepimpinan dan kesedaran sosial 

dalam kalangan peserta, malah memperluas jaringan generasi muda dari Malaysia, Jepun, 

Korea Selatan, Indonesia dan China melalui perkongsian pengalaman, idea dan perspektif. 

Penganjuran program ini turut memperkukuh komitmen MBPJ dalam membangunkan Petaling 

Jaya sebagai bandar yang inklusif, mampan dan mesra kanak-kanak, di samping 

menjadikan golongan muda sebagai rakan penting dalam membentuk masa depan bandar. 

Dikeluarkan oleh: 

Sekretariat Media 
Unit Komunikasi Korporat,  
Majlis Bandaraya Petaling Jaya. 
Laman web: www.mbpj.gov.my, Facebook: Majlis Bandaraya Petaling Jaya, X: pjcitycouncil, e-mel: media@mbpj.gov.my  
No. Telefon: 03-79563544 sambungan 203/204 

http://www.mbpj.gov.my/
mailto:media@mbpj.gov.my

Ruj. Kami: MBPJ.UKK.100-9/1/8 (71) 

Tarikh: 27 Ogos 2026 

MOHAMAD AZLI DILANTIK AHLI MAJLIS MBPJ, PERKUKUH BARISAN KEPIMPINAN 

PETALING JAYA 

PETALING JAYA, 27 OGOS 2026 – Majlis Bandaraya Petaling Jaya (MBPJ) memperkukuh 

barisan kepimpinannya dengan pelantikan Encik Mohamad Azli bin Jamaasim sebagai Ahli 

Majlis MBPJ Zon 24 bagi tempoh 15 Ogos 2026 hingga 31 Disember 2027, sekali gus mengisi 

kekosongan jawatan Ahli Majlis bagi zon berkenaan sejak Januari 2026. 

2. Majlis Pengakuan Penerimaan Jawatan Ahli Majlis MBPJ Penggal 2026-2027 

berlangsung di Bilik Bunga Tanjung, Tingkat 1, Ibu Pejabat MBPJ, hari ini dan disempurnakan 

oleh YBhg. Dato' Mohd Yazid bin Sairi, Datuk Bandar Petaling Jaya. 

3. Pelantikan Mohamad Azli yang mewakili Parti Keadilan Rakyat (PKR) adalah susulan 

keputusan Majlis Mesyuarat Kerajaan Negeri (MMKN) Selangor Ke-21/2026 pada 29 Julai 

2026 dan disahkan dalam MMKN Ke-22/2026 pada 12 Ogos 2026 berhubung Cadangan 

Perubahan Pelantikan Ahli Majlis Pihak Berkuasa Tempatan Negeri Selangor Bilangan 6 Tahun 

2026 (MBPJ). 

4. Zon 24 meliputi kawasan PJS 5, PJS 6, sebahagian PJS 7, PJS 8 dan PJS 10, dengan 

pelantikan itu membolehkan representasi penduduk di kawasan berkenaan diselaraskan melalui 

peranan Ahli Majlis dalam membawa isu dan keperluan setempat kepada pihak MBPJ. 

 5. Dalam ucapannya, Datuk Bandar Petaling Jaya menzahirkan ucapan tahniah dan 

selamat datang kepada Mohamad Azli serta menyifatkan pelantikan tersebut sebagai satu 

amanah dan tanggungjawab besar dalam memperkukuh kepimpinan serta pentadbiran MBPJ. 

6. Beliau turut menekankan bahawa Ahli Majlis memainkan peranan penting sebagai 

penghubung antara pihak berkuasa tempatan dengan masyarakat di peringkat akar umbi, 

khususnya dalam memahami isu, keluhan dan aspirasi penduduk serta memastikan 

kepentingan awam terus diberi keutamaan. 

7. Sebagai sebuah bandar raya matang, Petaling Jaya berdepan cabaran pengurusan 

bandar yang semakin kompleks, termasuk aspek perbandaran, infrastruktur, alam sekitar serta 

tuntutan terhadap penyampaian perkhidmatan awam yang lebih pantas, responsif dan 

berteraskan digital. 

8. Sehubungan dengan itu, kerjasama erat antara Ahli Majlis, pihak pengurusan dan warga 

kerja MBPJ perlu terus diperkukuh bagi memastikan setiap isu dan permasalahan masyarakat 

dapat ditangani secara menyeluruh serta berorientasikan penyelesaian. 

9. “Kita mesti bergerak sebagai satu pasukan dengan satu matlamat untuk memastikan 

Petaling Jaya terus berkembang sebagai sebuah bandar raya yang mampan, pintar dan berdaya 

tahan, selari dengan aspirasi Malaysia MADANI serta agenda pembangunan Negeri Selangor,” 

katanya. 

10. Dalam masa sama, aspek integriti, kebertanggungjawaban dan tadbir urus yang baik 

terus menjadi asas dalam pelaksanaan tanggungjawab Ahli Majlis bagi memastikan 

kepercayaan masyarakat terhadap institusi kerajaan tempatan sentiasa dipelihara. 

11. MBPJ turut menggalakkan penglibatan dan libat urus berterusan antara Ahli Majlis 

dengan pemimpin komuniti, pertubuhan bukan kerajaan (NGO), agensi kerajaan, sektor swasta 

dan masyarakat setempat bagi memastikan pandangan serta keperluan penduduk dapat 

diterjemahkan dalam perancangan dan penyampaian perkhidmatan bandar. 

12. Pelantikan Mohamad Azli dijangka dapat menyumbang kepada usaha berterusan MBPJ 

dalam meningkatkan keberkesanan penyampaian perkhidmatan kepada masyarakat, selaras 

dengan visi “Petaling Jaya Mampan dan Bahagia 2030”. 

Tanggungjawab tersebut turut menuntut komitmen seluruh barisan Ahli Majlis MBPJ untuk terus 

mengutamakan integriti, kebertanggungjawaban dan kepentingan masyarakat dalam setiap 

pelaksanaan tugas. 

 Dikeluarkan oleh: 

Sekretariat Media 
Unit Komunikasi Korporat,  
Majlis Bandaraya Petaling Jaya. 
Laman web: www.mbpj.gov.my, Facebook: Majlis Bandaraya Petaling Jaya, X: pjcitycouncil, e-mel: media@mbpj.gov.my  
No. Telefon: 03-79563544 sambungan 203/204 

